
Журнал Google Scholar (Академия) да индексацияланади. 

mailto:scienceproblems.uz@gmail.com
https://t.me/scienceproblems_uz

Abstract. This article describes the history of the Samarkand Regional Library named after A.S. Pushkin. 

A specially organized library, the formation of book collections, the preservation of rare books, the activities of 

famous bibliographers and employees are analyzed. Also, the construction and formation of a library in the 

colonial period, its transformation into a fundamental library, the opening of a separate educational hall for faculty 

during the war years, an increase in book funds, the development of scientific potential in the region, the creation 

of catalogs, and information about leaders and employees is given. 

Кириш. Янги Ўзбекистонда таълим сифатини янада оширишнинг энг асосий 

йўли китоб мутолаасини ёшларимиз ўртасида янада кенгроқ тарғиб қилишдан 

иборатдир. Бугунги кунгда юртимизда китобхонлик, кутубхоналар фаолиятини янада 

такомиллаштириш, замонавий воситалар ва илғор техникалар билан жиҳозлаш 

борасида амалий ишлар амалга оширилмоқда [1]. Ёшларимизнинг ҳам кутубхоналарга, 

китобларга бўлган меҳри ва муносабати сезиларли равишда ошган. 

Президентимиз Шавкат Мирзиёев 2020 йил 21 феврал куни Туркиядаги «Халқ 

кутубхонаси» очилишида иштирок этди ва ноёб китобларни туҳфа қилди ва ўз нутқида: 

“Дунёдаги ҳар қайси давлат, ҳар қайси миллат биринчи навбатда ўзининг интеллектуал 

салоҳияти, юксак маънавияти билан қудратлидир. Бундай енгилмас куч манбаи эса, 

аввало, инсоният тафаккурининг буюк кашфиёти – китоб ва кутубхоналарда, десак, 

адашмаган бўламиз”, – деган фикрлари ўринлидир. Шунингдек, Шавкат Мирзиёев 

дунёда ўта ноёб бўлган «Усмон Мусъҳафи»нинг маҳаллий хаттотлар томонидан 

кўчирилган нусхаси, Жалолиддин Румийнинг машҳур «Маснавий» асари ҳамда Абу Бакр 

ар-Розийнинг «Касалликлар тарихи» асари қўлёзмаларининг факсимейл нусхалари, 

«Алишер Навоий асарларининг Истанбул кутубхоналаридаги тасвирий нусхалари» 

номли китоб-альбом, Юнус Эмро шеърларининг ўзбек тилига таржимаси жамланган 

«Ўлмас кўнгул» деб номланган китобларни кутубхонага туҳфа қилди [2].  

Ҳар бир халқнинг китоб ва кутубхона тарихи миллий тараққиётида маданий 

қиёфасини тўлиқ воқеликда очиб беришга имкон беради. Китоб ва кутубхона тарихи 

тушунчалари ёзув, алифбо, китоб, китобхон, таълим, кутубхона, хаттотлик, миниатюра 

ҳунармандчилиги ва бошқа қатор йўналишлар инсон фаолиятининг маҳсулларини 

умумлаштириш орқали ўрганади, шу орқали миллий ва минтақавий маданий 

тараққиётнинг манзарасини яратишда бу бебаҳо эди [3].  

Дунёда инсоният томонидан яратилган иккинчи кашфиёт – китоб юзага келди ва 

барча билимлар соҳасида адабиётнинг мавжудлик шаклларига айланди. Тарихий 

тараққиёт давомида китобнинг шакл-шамойили, сифати, безатилиши, ташқи 

кўриниши, ишлаб чиқарилиши такомиллашиб борди. Антик даврда ўрама китоблар 

шаклланган бўлса, кейинчалик эрамизнинг IV асрига келиб, муқовага эга қўлёзма 

китоблар пайдо бўлган. XV асрга келиб эса қўлёзмаларни қўлда кўчириб ёзишдан китоб 

чоп этишга ўтилди. ХХ аср охирига келиб эса илғор мамлакатларда электрон шаклдаги 

китоблар юзага келди. Аммо ҳар қандай шаклда бўлмасин, китобнинг моҳияти 

ўзгармайди. Қўлёзма ҳолида ҳам, матбаа ҳолида ва электрон шаклда ҳам китоб ўзининг 

туб моҳиятини, аҳамиятини йўқотмайди, унинг ўрнини бошқа нарса эгаллай олмайди. 

Адабиётлар таҳлили ва методология. Китоб инсоният ва жамият 

маданиятининг ажралмас бир қисми бўлиб, инсоният тараққиётининг ҳамма 

даврларида кишиларни тарбиялаш, уларнинг ақлий ривожланиш воситаси бўлиб келди. 

Китоб барча соҳага оид билимларни тўплаш, сақлаш усули сифатида ижтимоий ишлаб 

чиқаришни ривожлантиришда, барча маълумотларнинг алмашинувида ва 

тараққиётида катта аҳамиятга эга бўлди. Инсон тафаккурининг ривожланишида китоб 

ва ёзув доимо ҳамроҳ бўлган. Баъзи маданият ва маърифат шакллари оғзаки алоқа 

муносабатларига асосланган бўлса-да, ёзув пайдо бўлгандан сўнггина ҳозирги кунгача 

етиб келди ва воқеликка айланди. 

Самарқанд вилоятидаги энг қадимги ва асосий кутубхонани Пушкин кутубхонаси 

деб аташади. Лекин эҳтимол, унинг тарихини, ташкил топиши, ривожланиши ва 

унутилмас ўтмишини ҳамма ҳам билмаса керак. 

Самарқанднинг марказида жойлашган кутубхонанинг ажойиб биноси шаҳарнинг 

энг диққатга сазовор жойларидан бири ҳисобланади. Шарқ ўрта аср меъморчилигининг 

буюк ноёб дурдоналари оламида ўз ўрнини топган Европа архитектураси намунаси 

ҳисобланади. Ажойиб иншоот ўзининг безакли кўриниши билан самарқандликларни ва 

шаҳарнинг кўп сонли меҳмонларини ўзига жалб қилади. Шунингдек, бинонинг ташқи 

кўриниши айниқса бетакрор, унинг силлиқланган пишган ғиштдан қурилганлиги ва 

катта бинонинг юқори қисми ўткир қиррали минорачаларга эга бўлиб декоратив 

безаклар жозибадорлигини оширган, йилнинг тўрт фаслида ҳам байрамона кўринишга 

эгадир. 

Албатта нафақат самарқандликлар, балки илк бор бу қадимги шаҳарда меҳмон 

бўлганлар ўзининг 2011 йилда 100 йиллик юбилейини нишонлаган оммабоп кутубхона 

билан танишдир. 

Унинг пайдо бўлиш тарихи ҳам архив ҳужжатларида сақланган бўлиб, ҳамма учун 

қизиқарли бўлиши табиийдир [4]. XIX асрнинг охирги йилларида бу ерга темир йўлни 

ўтказганлиги туфайли Самарқанд Туркистоннинг энг муҳим савдо-саноат 

марказларидан бирига айланди. Айнан шу ерга империянинг марказий шаҳарларидан 

ва бир қатор Европа давлатларидан Ўрта Осиёнинг кенг минтақаси учун турли хом-

ашёлар етказилди. Самарқанддан эса маҳаллий тадбиркорлар ўз маҳсулотлари ва хом 

ашёларини жўнатишган, чунки шаҳримиз ўша йиллари бў ўлканинг ташқи олам билан 

боғлаган ягона темир йўлнинг охирги бекатида жойлашагн эди.  

Темир йўлнинг ўтказилиши нафақат савдо, саноат ва қишлоқ хўжалигининг 

ривожланишига ёрдам берди, балки маданий қурилишнинг боришига ҳам таъсир этди. 

Самарқандда тез орада ўқув юртлари очилди, театр гуруҳлари, мусиқа жамияти ва музей 

пайдо бўлди. Жамиятнинг интеллектуал эҳтиёжлари ҳам анча ошди, шу туфайли 

оммабоп кутубхонани яратишга бўлган эҳтиёж пайдо бўлди.  

 Самарқандда оммабоп кутубхонани очиш тўғрисидаги масала XIX асрнинг 

охирларида бир неча бор кўтарилган. Ўлкашунос ва археолог В.Вяткин, Самарқанд 

уездининг бошлиғи подполковник Ю.Бржезицкий ва астроном Ю.Глушановский билан 

бошқарилган гуруҳ унинг қурилиши ҳақида вилоят ҳарбий губернаторига мурожаат 

қилдилар. Уларнинг илтимослари Туркистон генерал-губернаторигача етиб борди, у 

ўзининг 1901 йил 9 январдаги фармойиши билан қурилишга санкция берди. Кейин эса 

оддий бюрократик ташвишлар бошланди – ҳар қанақа келишувлар, Тошкент ва 

Самарқанднинг масъул шахсларнинг ёзишмалари, керакли воситаларни топиш ва 

бошқалар. 

Кутубхонанинг қурилиши ўн йил давом этди, лекин бу ишлар фақатгина қоғозда 

олиб борилди. Фақат 1910 йилнинг ёзида Самарқанд вилояти губернатори “музей, 

кутубхона ва қироатхона биносини қуришга” буйруқ берди. 

1910 йил 22 июнда 336-сонли буйруқ чиқди: “.... Самарқандда музей, кутубхона ва 

қироатхона бинолари қурилишини ўлканинг бош бошлиғи махсус қўмита орқали 

хўжалик усули билан амалга оширишга рухсат берди... Бу вилоят ҳақида эълон қилиб, 

материални тайёрлашга киришишни таклиф қиламан...”. 

Бино лойиҳаси муаллифи Туркистонда машҳур архитектор В.С. Гейнцельман эди, 

унинг раҳбарлигида иш энг дастлабки нуқтадан бошланди. XIX аср охирларида 

кутубхона қурилшини инженер Ижицкий-Герман лойиҳаси бўйича режалаштирилганда 

унга шаҳарнинг ғарбий томонидан – машҳур генерал М.Черняев шарафига номланган 

янги кўчадан жой ажратилган.  

Ўн йиллар ўтиб, бино қурилиши бошланганда шаҳар чегаралари кенгая борди ва 

қад ростлаган кутубхона Самарқанд марказида қолди. 

“Халқ уйи” нинг тасдиқланган лойиҳаси халқ театри зали, музей ва қироатхонали 

кутубхона қурилишини кўриб чиққан. Бироқ фақат биринчи навбатда - кутубхона ва 

қироатхона корпуси қурилди. Расман қурилиш 1911 йил охирида якунланди, бу ҳақда 

“Туркестанские ведомости” газетасида хабар қилган (“Шаҳримиз Черняев кўчасидаги 

янги, чиройли кутубхона ва музей биноси билан чирой очди”). Бу ҳақда Ўзбекистон 

тарихи ва маданияти Давлат музейи архивидан “1911 йил 6 декабрда Самарқанд 

шаҳрида Черняев ва Верешагин кўчалари бурчагида қурилган шаҳар оммабоп 

кутубхонаси ва ундаги қироатхонанинг очилиши тўғрисида” номли ҳужжат гувоҳлик 

қилади. 

1911 йил 6 декабрда Самарқандда таниқли археолог В.Л.Вяткин ташаббуси билан 

шаҳар Оммавий кутубхонаси очилди. Кутубхонанинг дастлабки китоб фонди асосан 

турли ташкилотлар ва фуқаролардан ҳадя тариқасида олинган 2 минг нусхага яқин 

адабиётлардан иборат эди. Шаҳарни безаб турган иншоатга 26 618 рубль сарфланган, у 

бир қаватли тошли бино бўлиб, ўз вақтида фақат қироатхона учун мўлжалланган. Бино 

майдони 164 кв.метр, 390 кв.метри эса музейга ажратилган. 

Бино оддий “романтик” намунага эга бўлиб, у эклектикдир [5]. Бу ажойиб 

иншоатнинг қурилиши бир нечта архитекторлар: М.В.Чжицкий-Герман, В.С. 

Гейнцельман ва Г.М.Сваричевскийга тегишлидир. Улардан ташқари, кутубхона 

лойиҳасига баъзи тузатишларни қурилишларни бошқарган И.П.Лебедев ҳам киритган. 

Ҳозир бу чиройли минорали кичик қаср каби бино Амир Темур ва Маҳмуд 

Қошғарий кўчалари кесишмаларини безаб турибди, унинг олд томонида “Читальня” 

ёзувини кўришимиз мумкин. 

Таъкидлаш керакки, Самарқанд “Окраина” газетасининг 1893 йилги охирги 

тўртта сонида Ю.Якубовскийнинг “Ўлкамизда нима ва қандай ўқишади” номли 

аналитик мақоласи чоп этилган. Муаллиф “ ўз ичига барча рус классиклар ва чет эл 

адабиётининг тўла асарлар тўпламига эга 11 276 томлардан иборат 6 981 номланишни 

олган”. 15 та шаҳар кутубхоналарининг китоб фондларини таснифлашга мурожаат 

қилган. Энг бой ва кўркам кутубхона “Зобитлик тўплами” бўлди - 95 номланишда ва 

1200 нусхада. Самарқанд ижтимоий тўплам кутубхонаси ундан қолишмади - унда жами 

420 том мавжуд эди. Вилоят Статистика қўмитаси кутубхонаси 150 та номланишдаги 

285 та томга эга эди. Самарқанднинг бошқа кутубхоналари кам миқдордаги нашрларга 

эга эди. 

Оммабоп шаҳар кутубхонаси фондини шакллантириш ер қурилиш 

бошқармасидан, Санк Петербург Ботаника боғидан, Москва археологик жамиятидан, 

Статистика қўмитасидан, археолог В.А. Вяткиндан, китоб сотувчи И.Ф. Косцовдан ва 

бошқалардан хайр-эҳсон ёрдамида амалга оширилган эди. 

Кутубхонанинг биринчи директори В.А. Андреев томонидан барча китобларга 

каталог тузилган, у икки қисмдан иборат эди. Биринчисида соҳага оид китоблар 

таснифи жойлашган. Иккинчи қисмда турли муаллифларнинг бадиий адабиётларнинг 

таснифи киритилган. 

Кутубхонада махсус илоҳият бўлими мавжуд бўлган ва китоб жовонларига 

Амритеатрон асарлари, М.Арцыбашев, А.Вербицкая, Ф.Батюшков романлари 

жойлаштирилган. Дастлабки китоб фонди 2000 нашрни ташкил этган.  

Мақолада тадқиқ этилаётган мавзуни ўрганишда тарихий манбалар, архив 

маълумотлари ва илмий адабиётларга таянилди. Манбалардаги маълумотларни 

мантиқий жиҳатдан боғлаш жараёнида қиёсий таҳлил услубидан фойдаланилди.  

Муҳокама. Кутубхона фаолиятининг дастлабки даврида унинг хизматларидан 

200—300 киши фойдаланган бўлса, 40-йилларда кутубхона аъзолари сони 3 800 кишига 

етди, 50 - йилларда эса, 6 минг кишидан ошиб кетди.  

Кутубхона ўша даврларда воситалардан жуда қийналган эди. Масалан, қиймати 

210 рубль бўлган каталог нашрини тўплашга маблағ топилмаган. Шу сабабли назорат 

қилувчи қўмита вилоят губернаторидан бундай суммани беришни илтимос қилиб 

сўраган.   

Ўрганилаётган даврда зиё маскани ходимлари ва иш фаолиятлари ҳақида ҳам 

тўхталиб ўтишимиз жоиз. Кутубхона штати кутубхона мудири, кутубхоначи, қоравул ва 

фаррошдан иборат эди. Шундай қилиб, штатларни таъминлашга ва жиҳозларга йилига 

1 714 рубль сарфланган. 

Штат бирликларидан ташқари, кутубхонада назорат қилувчи қўмита таъсис 

этилган бўлиб, унинг вазифалари қуйидагилар эди: 

- янги китоблар, журналлар, газеталарни чиқаришга кетадиган ҳаражатлар 

системасини тузиш, китобларни тиклаш, яроқсиз китобларни фойдаланишдан 

чиқариш; 

- маблағларнинг ишлатилишини ревизия қилиш; 

- шикоятларни кўриб чиқиш (махсус китоб бўйича). 

Самарқанд шаҳар кутубхонаси ўз фаолиятини мана шундай улкан ишлар билан 

бошлаган. 

1916 йил 16 майдаги “ Туркестанский курьер” газетасида нашр этилган 

Диксоннинг “Темур пойтахтида” мақоласида Самарқанд шаҳри ҳаётининг баъзи 

томонларини таснифлашдан ташқари, шаҳар оммабоп кутубхонаси ҳақидаги қизиқарли 

маълумотлар келтирилган. Унинг айтишича, Самарқандда 50 минг аҳоли бўлган. 1915 

йилда кутубхонага йил давомида 373 минг киши аъзо бўлган, қироатхонага 7 216 киши 

ташриф буюрган. Кутубхона фондининг бойишига маҳаллий аҳоли ҳам ўз ҳиссаларини 

қўшиб, хайр-эҳсон ишлари олиб борилган. 

1917 йилдан кейин Самарқанд шаҳар оммабоп кутубхонаси ўлка Халқ таълими 

бўлимига қарашли марказий кутубхона деб аталди, 1920 йилдан фундаментал 

кутубхона, 1927 йилдан Республиканинг халқ маориф қўмитаси ихтиёрига ўтди ва 

давлат кутубхонаси деб аталади. 

1937 йилда рус шоири А.С. Пушкин вафотининг 100 йиллиги ва кутубхона ташкил 

топганига 25 йил тўлиши муносабати билан Ўзбекистон Республикаси хукумати Қарори 

билан кутубхонага А.С. Пушкин номли Давлат кутубхонаси номи берилди. 

1920 йилгача кутубхона китоблари уйга берила бошлади, кейинчалик бу фаолият 

тури ёпиқ тарзда бажарилди. Китоблардан фақат ўқув залида фойдаланиш мумкин эди.  

1936 йилдан бино бутунлай кутубхонага топширилди. Унда 8 та бўлим мавжуд 

эди: 

- китобларни сақлаш бўлими; 

- ўқув зали; 

- абонимент бўлими; 

- маълумот-библиография бўлими; 

- услубият бўлими;  

- бутлаш ва қайта ишлаш бўлими; 

- махсус фонд бўлими; 

- жорий матбуотлар ўқув зали бўлими. 

Иккинчи жаҳон уруши йилларида кутубхона уруш даври талабларига мувофиқ ўз 

ишини тез ўзгартирди [6]. Шаҳарда 8 та эвокогоспиталларнинг ташкил топиши туфайли 

унинг фаолияти ўзгарди. Кутубхонанинг энг хурматли ходимларидан бири М.В. 

Драницинанинг хотираларидан тушунишимиз мумкинки, ҳар куни кутубхонага 

китобхонлар шунчалик кўп ташриф буюрганки, абонимент китобхонларга хизмат 

қилиб улгурмаган ва шу сабабли китобларни уйга бериш чекланган: биттадан ортиқ 

китоб қўлга берилмаган. 

Уруш йилларида кутубхона фаолиятининг асосий тадбирларини бевосита 

госпиталлларда ўтказган. Масалан: кўчма конференциялар, концерт дастурлари, 

бадиий кечалар, матбуот нашрлар шарҳи ва ҳк. 

1941–1945 йилларда Самарқандга кўплаб олий ўқув юртлари ва академиялар 

эвакуация қилинган. Шу боис китобхонлар бўлмиш профессор-ўқитувчилар жамоаси 

илмий ходимлар учун алоҳида ўқув зали очилишини таклиф қилди. Ушбу йилларнинг 

ҳисобот маълумотлари бундан далолат беради. 1941 йилда китобхонлар сони икки 

баравар ошди ва 3 815 кишини ташкил этди. Бу даврда эса китоб бериш сони 200 минг 

нусхани ташкил этди. 

Ишнинг қийин шароитига, маблағлар, қоғозларнинг етишмаслиги, совуқ ва яхши 

ёритилмаган хоналар [7], озиқ-овқатнинг етарсизлигига қарамасдан кутубхона 

ходимлари куч - ғайратларини аямасдан Ватан олдидаги ўз бурчларини шараф билан 

бажаришди. 

Урушдан кейинги биринчи йилларда кутубхона муҳим санани нишонлади: 

кутубхона ташкил этилганлигининг 35 йиллигини. Шу муносабат билан кутубхона 

фаолиятига оид кўргазмалар, диаграммалар, кутубхона деворий суратлари, 

фотомантажлар ташкил қилинди. 

30–50-йилларда кутубхонада ўз ишининг билимдонлари, ажойиб 

кутубхоначилар ишлади. УзССРда хизмат кўрсатган кутубхоначилар Е.П.Барсук, 

Маъруфий, етакчи кутубхона ходимлари М.В.Драницына, З.И.Икромова, М.Ф.Дядик, 

А.Ф.Третьякова, Е.С.Батуева, Х.Бобомуродова, М.К.Маҳмудова, Ф.Мирзаев ва бошқалар. 

50-йилларда кутубхона тизимининг ривожланиши ўзига хос кечди. 

Кутубхонааро, сиртқи абонимент бўлимлари ташкил этилди, шаҳар абонименти 

китобхонларга янги прогрессив хизмат кўрсатиш шаклида фаолият олиб бориш учун 

тайёргарликни бошлайди. 

Вилоят кутубхонасининг китоб фонди ўса бошлади: 1960 йилда улар турли билим 

соҳалари бўйича 150 мингдан ортиқ китоблар нусхасини ташкил қилди. Эски бинода 

китобларга жой торлик қила бошлади. 60 - йиллар тарихий воқеалари Самарқанд учун 

унутилмас бўлди, чунки Афросиёб шаҳарчасисидаги қазилма ишлар якунланган эди. 

Тарихий ихтиролар натижасида шаҳарга асос солган санаси аниқланди. Бутун дунё 

жамоатчилиги шаҳарнинг 2500 йиллигига тайёргарлик кўра бошлади. Бир қатор 

юбилей объектлар қурилди. Ана шундай бинолардан бири 500 минг китоб нусхасига 

мўлжалланган вилоят кутубхонасиниг янги тўрт қаватли биноси бўлди. 

Натижалар. 1970 йилнинг баҳорида Пушкин кутубхонаси 500 минг жилд китобга 

мўлжалланган янги бинога кўчиб ўтди. У Самарқанднинг энг чиройли масканида - 

Университет хиёбонида қад ростлаган эди. 

Шу даврда янги ихтисослашган бир қатор ўқув заллари: чет эл адабиётлари, 

техник ва қишлоқ хўжалиги адабиётлари ўқув заллари, даврий нашрлар, санъатга оид 

адабиётлар ўқув заллари, ижтимоий фанлар ўқув зали китобхонларга хизмат кўрсата 

бошлади. Кейинчалик ўсмирлар бўлими, оилавий ўқиш бўлими, санъат бўлими, 

ўлкашунослик ўқув зали очилди.  

Вилоят кутубхонасининг услубий марказ сифатидаги ўрни ва аҳамияти ҳам 

кучайиб борди. 70 - йилларнинг бошида вилоятда китоб фондлари 3124,7 минг 

бирликдан иборат 631 та кутубхона бор эди. Шу йиллар ичида вилоят кутубхоналаридан 

фойдаланувчилар сони 332,8 минг кишига етди, уларга жами 3456,0 минг нусха 

адабиётлар берилди. 

1970–1980 йилларда кутубхона фонди ва китобхонлар аудиторияси жадал ўсди. 

Абонентлар грамёзувлар (3 мингдан ортиқ дисклар), нота нашрлари (25 мингга яқин) 

дан фойдаландилар. Китобхонлар хизматига 500 та номланишдаги матбуот нашрлари 

берилади. Китоб фонди ҳажми 700 минг томдан ортиқ ва кутубхонада жой танглик 

қилган. 

1970–1980 йиллар вилоят кутубхоналар тармоғининг ривожланиш ва тартибга 

солиниш даври бўлди. Шу давр ичида давлат оммавий кутубхоналар тармоғи 220 

бирликка кўпайди ва 1990 йилга келиб 850 тага етди.  

ХХ асрнинг 80-йилларида А.С. Пушкин номли Самарқанд вилоят кутубхонаси 

илмий услубий ишлар бўйича Республика илғор тажриба мактабига айланди. Унинг 

негизида турли учрашувлар, семинарлар, конференциялар, малака ошириш курслари ва 

бошқа тадбирлар ўтказилади. Ўша даврда кутубхона Россия, Қозоғистон, Қирғизистон, 

Германия, Франция, АҚШ, Буюк Британия, Япония, Эрон кутубхоналари билан алоқалар 

ўрнатган.  Сўнгги йилларда кутубхона таркиби ҳам ўсиб борган. Масалан, 

ўлкашунослик бўлими, каталоглар ва картотекалар бўлими, ҳуқуқий ахборот маркази 

очилди, Гёте институти кўмагида немис тилидаги адабиётлар ўқув зали, болалар 

адабиётлари бўлими ташкил этилди. 

Вилоят кутубхонаси ҳар доим ўз ходимлари билан фахрланади. Уларнинг 

кўпчилиги 30 - 40 йилдан ортиқ ушбу соҳада меҳнат қилишган. Кутубхона раҳбарлигини 

етук мутахассислар олиб борган. 50 - йиллардан бошлаб муассаса директори лавозимида 

Ф.Н.Баратов, И.М.Жунаидова, Х.М.Бобомуродова, Г.М.Муқумова, Л.Т.Генкина фаолият 

олиб борганлар[8].  

Мустақиллик йилларида ушбу зиё маскани янада ривожланди. Ана шундай 

шарафли ва заҳматли вазифани бажаришда, ўзининг фидокорона фаолияти билан 

Шаҳодат Бахриевна Аҳмедова катта ҳисса қўшган. Ушбу муқаддас даргоҳда 28 йилдан 

ортиқ давр мобайнида ажойиб инсон, тарихчи, ўз касбининг фидойиси, Ш.Б. Аҳмедова 

раҳбарлик қилган. Шаҳодат Бахриевна нафақат ушбу кутубхонани балки Самарқанд 

вилоятидаги барча кутубхоналар иш фаолиятини ривожлантиришга, 

кутубхоначиликнинг ривожига бутун ҳаётини бағишлади десак айни ҳақиқатдир. 

Тадқиқотимиз давомида кутубхона архивида сақланаётган ҳар бир иш фаолиятига оид 

ҳужжатлар, фотосуратлар, ҳар бир ходимнинг “ўз касбининг устаси эди” дея билдирган 

илиқ фикрлари, шаҳримиздаги университет кутубхона директорлари билан яхши 

муносабатлар олиб борганлигини эшитиб, тўғриси хавас қилдик. 

Кутубхонашунослик ишининг энг жонкуяр вакиллари қаторига Ўзбекистонда 

хизмат кўрсатган маданият ходимлари Г.Н. Шамсиева, Л.Т. Генкина, Н.Ф. 

Ростовцеваларни фахр билан эслашимиз мумкин. Кутубхона директори ўринбосари Н.С. 

Огнева “Меҳнат шуҳрати” ордени билан тақдирланган. Шунингдек, “Ўз касбининг 

устаси” унвони каталоглаштириш бўлими мудири М. Хаитбоевага берилган. 

Хулоса. Туронзамин чор Россияси истило қилингандан сўнг Ватанимиз давлат - 

ҳуқуқий мақомида, сиёсат ва маданият соҳаларида қатор ўзгаришлар содир бўлди. 

Ишлаб чиқариш соҳасида янги капиталистик муносабатларнинг унсурлари пайдо бўла 

бошлади, миллий матбаачилик ривожланди, ноширлик, кутубхоначилик, китоб савдоси, 

библиография иши соҳаларига янгича шакллар кириб келди.[9]. 

Чор мустамлакачи давлатининг Туркистон ўлкасини мустамлакага 

айлантирилиши оқибатида барча соҳани ўз давлатининг манфаати доирасида 

ривожлантиришга киришди. Изланишларимиз давомида қуйидаги хулосалар олинди:  

1. Ўрганилаётган даврда юртимизда кутубхоналар фаолияти ривожлантириб 

борилди.  

2. Тизимли равишда ходимлар фаолияти йўлга қўйилди. 

3. Белгиланган Низом асосида иш фаолияти тартиблари белгилаб берилди.  

4. Шунингдек, ўлкада босмахона, кутубхона ва китоб дўконлари анча кенг тармоқ 

отди [10]. 

5. Туронзамин китобат маданияти учун мутлақо янги омиллар, чунончи, миллий 

матбаачилик ва вақтли матбуотига асос солиниши, китоб нашрларининг миллий 

китобат иши учун янги турлари – дарсликлар, қўлланмалар, табиий фанлар мажмуига 

оид илмий-оммабоп адабиётлар, адабий-бадиий нашрлар, кутубхоналарнинг янги 

турлари – давлат маблағи ҳисобидан фаолият кўрсатувчи умумистифода оммавий 

кутубхоналари [11], янгича мазмундаги адабиётлардан тузилган усули жадид 

мактабларининг кутубхоналари, оврупоча ўқув юртларининг кутубхоналари, муайян 

соҳага оид махсус адабиётлардан иборат илмий жамиятлар кутубхоналарининг пайдо 

бўлишига ўз давридаги яратилган тамойиллар сабаб бўлди. 

